
Boa tarde.

É unha grande honra recoller este Premio Rosalía de Castro da Lingua Galega en nome 
da Coordinadora de Traballadoras e Traballadores de Normalización da Lingua.

Queremos agradecer ao xurado e á Deputación da Coruña este recoñecemento, do que 
nos sentimos moi agradecidas e afortunadas por recibilo, ademais, en tan boa 
compaña. Caras e proxectos que nos resultan familiares e admirables. Parabéns a Carlos 
Callón, á Gramola Gominola e a Mariña Lema de Vitamina G. Para nós, este premio é un 
apoio ao labor colectivo de moitas persoas que, desde hai décadas, traballan a prol da 
normalización e da promoción social do galego.

Recibímolo cunha fonda satisfacción e tamén con humildade, coincidindo co trixésimo 
aniversario da nosa fundación. Trinta anos velando polos intereses das técnicas e dos 
técnicos de normalización lingüística, defendendo, e en certa medida creando unha 
nova profesión, facendo da formación constante un dos nosos piares e impulsando 
iniciativas e espazos que contribúan a fortalecer a presenza e o prestixio da nosa lingua 
en todos os ámbitos da sociedade.

Ao longo deste tempo, tivemos a fortuna de compartir camiño con administracións, 
entidades, asociacións, centros educativos e moitas persoas comprometidas co futuro 
do galego. Este premio tamén lles pertence a elas, porque a normalización lingüística é 
unha tarefa necesariamente colectiva.

Nun momento no que a lingua galega continúa afrontando importantes desafíos, este 
recoñecemento anímanos a seguir traballando con máis ilusión e máis compromiso. 
Porque promover o galego non é só preservar un patrimonio cultural extraordinario; é 
garantir un dereito, construír cohesión social e asegurar que as xeracións futuras poidan 
vivir plenamente na lingua propia do país.

Queremos dedicar este premio a todas as profesionais da normalización lingüística que, 
día tras día, desenvolven o seu labor con rigor, creatividade e convicción, moitas veces 
desde a discreción e non sempre con facilidades, pero si coa certeza de que cada 
avance conta. Vaia tamén o meu recoñecemento ás compañeiras e compañeiros que 
me precederon na presidencia da Coordinadora e aos actuais membros da xunta 
directiva, Andrea, Anxos, Fátima, Inma, Marta, Reices, Paula e Xesús, en cuxos nomes 
quero que se vexan recoñecidas todas aquelas persoas que nalgún momento da historia 
da asociación dedicaron parte do seu tempo persoal á súa creación, consolidación e bo 
funcionamento, e grazas ao cal estamos hoxe aquí.

Queremos tamén dedicar este premio, de maneira moi especial, a unha persoa moi 
querida que nos deixou hai pouco tempo: Marta Souto. Marta foi unha das impulsoras 
do nacemento da Coordinadora e formou parte da súa primeira xunta directiva. Co seu 
empuxe, o seu entusiasmo, a súa coraxe e a firme convicción de que o traballo colectivo 
pode transformar a realidade, ensinounos que somos quen de tecer redes, sumar 
vontades e facer realidade proxectos que parecían imposibles.



Este recoñecemento é tamén unha homenaxe á súa memoria e ao legado que nos 
deixou. Porque, en boa medida, se hoxe estamos aquí, celebrando unha Rosalía máis e 
celebrando tamén estes trinta anos de traxectoria compartida, é grazas a persoas coma 
Marta, que souberon abrir camiño para todas as que viñemos despois.

Seguiremos, pois, traballando, como levamos facendo desde hai trinta anos, para que o 
galego teña cada vez máis presenza, máis usos e máis futuro. Como nos gusta dicir, 
seguiremos traballando en lingua; seguiremos traballando pola lingua.

Moitas grazas.


